
	ШИДЭТ АВДАР

	 

	Борхүүгийн эмээд алхан хээтэй жижигхэн улаан авдар байжээ. Тэр авдар үргэлж цоожтой байх ажээ. Анжаа эмээ ч түүнийг ер онгойлгохгүй, бусдын гар хүргүүлэх дургүй гэнэ. Энэ авдрыг юунд нуудаг юм бол, дотор нь юу байдаг бол, лав есөн эрдэнэ байдаг байх, тэгээд л нуудаг биз гэж Сүүлэнхүү бодож, үзэх юмсан, чихэр байж магадгүй гэж хорхой нь хүрнэ. Нэг өдөр Борхүү сургуулиасаа ирээгүй байв. Анжаа эмээ түлхүүрээ далд хийхээ мартаж дэрэн дээрээ орхиод дэлгүүрээс талх, боов авахаар явжээ.

	Сүүлэнхүү түлхүүрийг аваад, авдрын тагийг онгойлготол, хомоолын чинээ биетэй олон хонь ямаа цовхрон гарч майлалдан яах ийхийн зуургүй өвсний сор хөөж ариллаа.

	— Хүүе, та нар авдартаа буцаж ор! гэж Сүүлэнхүүг хэчнээн хашхиравч дуулсан шинжгүй цаашлав. Сүүлэнхүү хойноос нь алдалгүй дагасаар яваад санамсаргүй хоньчин болчихсон байв.

	Үд болоход Сүүлэнхүүгийн «Тайгын уул» гэж нэрлэдэг том довыг тойрч тэд далд оров.

	Сүүлэнхүү хонио хариулгаар нь идэшлүүлж явсаар нэг мэдэхэд Болжуугийн хөндийд ирлээ. Тэнд агь, цагаан шаваг, улаан бударгана, хонин ба ямаан шарилж, хиаг, шаваг зөндөө ургажээ.

	Болжуугийн хөндийд Үлгэр гуай, Хийдэг гуай, Хэсүүржав, Залхуужав ийм дөрвөн хот айл бараа бараагаа харахгүй хол зайтай аж төрөн суудаг байжээ.

	Сүүлэнхүүг Дэрст булгаас хонио усалж байтал далбигар шар өвгөн хашин байрын хээр мориор бөг бөг шогшуулсаар дэргэд нь буулаа.

	— Сайн байна уу? Өвгөн гуай гэж Сүүлэнхүүг мэндлэхэд:

	— Сайн, сайн уу хүү минь. Чи чинь манай Болжуугийн хөндийд удаж байна уу? гэв.

	— Өнөөдөр ирлээ, өвгөн гуай.

	— Танилцъя хүү минь, намайг Үлгэр гуай гэдэг гэжээ.

	Үлгэр гуайг юм хэлэх болгонд оочин цагаан сахал нь хөдөлж, нүд нь бүлтгэнэн гялалзахыг үзээд Сүүлэнхүү өвгөний нүдийг өнгийн шилээр хийсэн болохыг дорхноо мэдэв.

	— За хүү минь, чамд захихад манай нутагт энэ хавраас «Зүй бус» гэгч мангасын элч нар цалам бариад малчдын хот сууриар өдөр шөнөгүй довтолж хоол хүнсний «татвар» татаж явах боллоо. Тэр «Зүй бус» гэгч мангас тун ид шидтэй, гайхал байгаа юм. Алганд багтдаг нэг жижигхэн тольтой. Толиндоо хараад муу ажилтай малчныг ер андахгүй. Түүнээс л болгоомжилж яваарай.

	— Үлгэр гуай «Зүй бус» гэдэг мангас чинь ямар амьтан юм бэ? гэж Сүүлэнхүү асуув.

	— Араа шүд нь ярзайсан арван таван амтай, цадаж ханадаггүй амьтан байдаг юм. Уржигдар нөгөө гайхал «Зүй бус» толиндоо нэг хартал Залхуужав малчин таг унтаж, үхэр мөөрөхөд ч сэрэхгүй байжээ. Гадаа нь орой гарч дорой төрөөд, эзний муугаас өл алдаж унд нь холдсон хэдэн төлөг борлон майлж байна гэнэ. Тэгэхээр нь Хүйтний элчээ явуулж тэр хэдийг хүйс тэмтрүүлсэн байна билээ гэв.



	




	СҮРЭГ ЧОНОТОЙ ТУЛАЛДЛАА

	 

	Дэрст булгийн захад Сүүлэнхүүг Үлгэр гуайтай ярилцаж суухад «Зүй бус» гэгч мангас шидэт толиндоо тэднийг харж, урьд малын бараа хараагүй Сүүлэнхүүг гэнэдүүлж орхиё гэж шийджээ. Тэгээд тэр «Уулын хөх» хочтой ах дүү хоёр чоныг явууллаа.

	Нар уулын цаагуур орж, үдшийн бүрий боллоо. Сүүлэнхүү хонин сүргээ бэлчээрт нь хотлуулаад гурван чулуу тулж гал түлэв. Удаж түдэлгүй Сүүлэнхүүгийн нойр хүрч, толгой нь хэд тонгос хийснээ бөх зүүрмэглэлээ. Шөнө дундын хэрд хоёр чоно хотолсон хонины зүг мяраан ойртов. Хонь ямаа чонын үнэр авч майлалдлаа. Энэ чимээгээр Сүүлэнхүү сэрж нүдээ нухчин харвал хоёр зэгэл саарал юм хонин сүргийн урд нь нэг хөрвөөж, ард нь нэг хөрвөөж байв.

	Сүүлэнхүү анх удаа чоно үзэж байгаа учир ихэд айв. Хашхирах гэтэл дуу нь гарч өгсөнгүй. Чононууд шүлсээ залгин хонь руу улайран дайрлаа. Хоньд хуйлран зугтав. Нэг чоно харлаг хонины хүзүүнээс хазаад чирэв. Нөгөө чоно хундан цагаан хонины сүүлнээс хазаж аваад угзчиж байв. Сүүлэнхүү мод бариад хашхирч чоно руу ухасхийлээ. Хундан цагаан хонины сүүл тасарч чонын аманд хоцорлоо. Чоно сүүлийг яах ийхийн завдалгүй залгиад Сүүлэнхүү рүү дайрав.

	Сүүлэнхүү зугтаж галын захад очлоо. Чоно гал харангуут зог туслаа. Зэгэл саарлыг галаас айдгийг Сүүлэнхүү дороо ухаарав. Галаас хоёр гараараа цучил шүүрээд Сүүлэнхүү чоно руу шидлээ. Чоно сүүлээ хавчин зугтлаа. Сүүлэнхүү нэг цучлаа харлаг хонины гуянаас ухаангүй зулгааж байсан зэгэл саарал руу шидэхэд мэргэн онож үсэнд нь түдэлгүй гал авалцлаа. Чоно улин гаслан ариллаа.

	Ах чоно замдаа галд шатаж үхжээ. Дүү чоно хөлсөө дуслуулж хөлөө цуцтал давхисаар «Зүй бус» гэгч мангастаа арайхийж бараалхав. Дүү чоныг «Зүй бус» гэгч мангас:

	— Өөдгүй амьтан! Сүүлэнхүүгийн хониноос олныг барьж чадсангүй гэж учир зүггүй загнаж, ахиад «ганзага хоосон» буцаж ирвэл «боохой» цолыг чинь хасаж, нойтон бургасаар нэвширтэл жанчиж харанхуй нүхэнд сар хорьж шийтгэнэ гэж сүр далайлгав. Тэгээд зэгэл саарлаар толгойлуулсан таван чоныг Сүүлэнхүүгийн эсрэг ахиад л явуулжээ.

	Энэ хооронд Сүүлэнхүү нутгийн сайн малчин, хашир анчин Хийдэг гуайтай уулзаж өнгөрсөн шөнийн явдлыг ярьж, хэдэн хавх, буу олж авлаа. Хийдэг гуай;

	— Зуны отрыг цаг алдалгүй хийвэл хонь ямаа их таргалдаг юм гэж Сүүлэнхүүд сургав. Хийдэг гуай хүзүү, гар, хөлдөө пүрштэй болохоор өндийх болгондоо сунаж, суух болгондоо агшиж байх нь тун инээдтэй ажээ.

	 

	* * *

	 

	Зэгэл саарал, Сүүлэнхүүгийн хонин сүрэгт шууд хүрч очихоосоо баахан зүрхшээж торлогтой жалганд баахан унтаж нойр авав. Сэрээд дал мөрөө шилгээн зэгэл борыг шүдээрээ татаж босгоод хадны завсраар алсын бараа хар! гэж тушаалаа.

	— Ах аа, ах аа! Хэсүүржав яндан хүрнээ унаад Үлгэр гуайнхыг чиглээд хатируулчихлаа. Яндан хүрэн морь нь туранхай юм чинь чулуунд таварцаглаад ойчих шахлаа. Өөрөө согтуу, мориныхоо хажуу тал руу гуйваад байна. Хонин сүрэг нь хойд энгэрт эзэнгүй бэлчиж харагдана гэв.

	— Ахын дүү мөн гярхай байна даа. Чонын хүү ёстой мөн. Удахгүй «боохой» цол шагнуулах вий. Гэдэс хонхолзоод байна. За хөдөлцгөөе! гээд зэгэл саарал хошуучлан Хэсүүржавын сүрэг рүү дайрав. Тэдгээр чоно тус бүр нэг хонь зооглож, сүргээс тасарч үлдсэн хэсэг хонийг ноолж тоглож байгаад эгдүү нь хүрэхдээ барьж хаяжээ. Зарим хонь цатгалан боохойн хатуу тоглоом даалгүй сүүлээ үлдээж, уул хаданд цойлж гарав.

	Замын нөхөд «саадгүй өнгөрүүлж» байгаад эрэмшсэн Зэгэл саарал тэргүүтэй сүрэг чоно «цадахад цагаан хурганы сүүл хатуу юм даа...» гэж улилдан дуулсаар Сүүлэнхүүгийнх рүү хөдөллөө.

	Сүүлэнхүү чонын зам тосож газар хонхойлон хавхнуудаа тавьж, шороогоор бүтээв. Өөрөө нэг хадны ард нуугдан сууж, бууныхаа овоо харааг тааруулан чиглүүллээ. Зэгэл саарал тэргүүтэн мяраан дөхсөөр ажээ. Чононы үнэр авсан хүрэн морь чичрэн хамраа сортолзуулан газар цавчилна. Хонь ямаа хуйлран нэг дор бөөгнөрлөө.

	Гэтэл дараа дараагаар тасхийх чимээ сонстож Зэгэл саарлыг дагасан бүх чоно хавханд орж гаслан гангинав. Аюулыг мэдсэн Зэгэл саарал эргэж хар хурдаараа зугтлаа. Түүний хойноос Сүүлэнхүү буудаж, хойд хөлийг нь шархтуулав. Зэгэл саарал тун холдсонгүй шархаа эдгэтэл тайван хэвтэхээр нуруулдсан өвсөнд шургажээ. Маргааш өглөө нь Хийдэг гуайг өвсөө татахаар ирэхэд тэндээс доголон чоно гарч зугтав. Хийдэг гуай хурдан алаг морио унаж явсан тул хөөж хоромхон зуур гүйцээд яргай ташуураа чонын хоншоорт буулгалаа. Зэгэл саарал үхэтхийн уналаа.



	




	ХҮЙТЭН САЛХИ

	 

	Сүрэг чонын аялал сүйрсэнд «Зүй бус» гэгч мангас их уурсан хөлөө дэвсэлж, нүдээ бүлтийлгэн улаанаар эргэлдүүлж,

	— За муу Сүүлэнхүү, чамайг даа! гэж занаад шидэт толиндоо харав. Сүүлэнхүү туршлагагүй малчин болохоор гэнэдэж нялх хурга ишгийг эхийг нь дагуулж бэлчээрт гаргажээ. Үүнийг мэдсэн «Зүй бус» мангас:

	— Хүйтэн салхи түргэл! Сүүлэнхүүгийн хурга ишиг рүү оч. Хүчтэй үлээ. Юу болохыг нь үзье! гэж тушаал буулгав.

	— Гүйцэтгэе! гээд хүйтэн салхи исгэрэн эрчээрээ харвасаар хэдэн хурга ишигний чихээр оржээ.

	Удалгүй улаан хүзүүт, хар халзан, эвэрт бор хонины хурга хув цагаан, зусаг хөх ямааны ишиг хүзүүгээ далжийлгаж явдаг болов. Улмаар турж, үс нь өрвийгөөд өдөр ирэх бүр зүс царайгаа алдлаа. Ижлээсээ хоцроод цангинатал майлах ажээ.

	Хэдэн хурга ишигний ингэж зовж байгааг шидэт толиндоо хараад «Зүй бус» гэгч мангас ха, ха, ха гэж инээж «хоолтой боллоо» гэж цүдгэр гэдсээ илж, маадгар суув.

	Харин Сүүлэнхүү уйтгарлан бодолд дарагджээ. Сүүлэнхүү эцэст нь Үлгэр гуайгаас энэ учрыг асуухаар шийдэв.

	— Тун тоогүй юм болж дээ. Энэ хэдэн хурга ишиг чинь сэнсэрчихжээ гэж Үлгэр гуай толгой сэгсрэв.

	— Одоо яах вэ?

	— Малын эмчид үзүүлж эмчлүүлэхээс өөр аргагүй. Миний эртний танил доктор Ай Ёо адгуус амьтантайгаа энүүхэнд байгаа, би очиж хэл хүргэе гээд хашин хээр мориороо бөг бөг шогшууллаа.

	Доктор Ай Ёо ч сэнсэрсэн хурга ишгийг эдгэрүүлэхээр амьтдаа дагуулан яаран хүрч ирэв.

	Гэм тарьж, тэр хавиар исгэрэн эргэлдэж байсан хүйтэн салхи хэрэг бүтэлгүй болохыг мэдмэгц «Зүй бус» гэгч мангастаа шийтгүүлэхээс айгаад хандсан зүгтээ ор сураггүй арилжээ.



	




	СҮҮЛЭНХҮҮГИЙН БЭЛЭГ

	 

	Доктор Ай Ёо сэнсэрсэн хурга ишгийг эдгээх гэж Сүүлэнхүүгийн хамт өдөр шөнөгүй ажиллав. Хурга ишиг бүрд эм өгч, халуун жин тавилаа.

	— Чи ер нь хонь ямаа яаж маллахыг Үлгэр гуай, Хийдэг гуай хоёроос сурмаар байна. Тэд хүйтэн салхинд хурга ишгийг шар тостой хөвөнгөөр чихийг нь бөглөдөг юм билээ гэв.

	— Аа тийм үү. Хоёр өвөөгөөс жаал зугаа юм дуулж авъя байз гэж Сүүлэнхүү уриалгахан хүлээн авлаа.

	Сэнсэрсэн хурга ишиг ч овоо эдгэрч, зарим нь сая цухуйж байгаа эврийнхээ загатнааг гаргах гэж хоорондоо мөргөлдөнө.

	Гэтэл өөр хэдэн хурга, ишиг хэвтчихээд босохгүй, хоол унданд ч дургүй болсон байв. Сүүлэнхүү тэднийг харж уртаар санаа алдаад Доктор Ай Ёо-д мэдэгдэхээр яаран гүйлээ.

	Доктор Ай Ёо тэдгээр хурга ишигний үсийг ярж үзээд

	— Хачиг, хувалз шигчихсэнийг харж байна уу! гэж Сүүлэнхүүд хэлэв.

	— Энэ ч бас л «Зүй бус» мангасын хорлол доо гэж Сүүлэнхүү амандаа үглэв.

	— Нээрээ тийм шүү. Түүнтэй бүх аргаар тэмцэх хэрэгтэй гэж доктор Ай Ёо Сүүлэнхүүг зоригжууллаа.

	Тэр өдөр Сүүлэнхүү, доктор Ай Ёо-той хамжиж «эмчилгээ тэжээлийн цэг» байгууллаа. Шороо зөөх, шавар зуурах, модоор байшин барих мэтийн ажилд доктор Ай Ёо-г дагаж яваа сармагчнууд хөлсөө гартал хүчин зүтгэжээ.

	Сүүлэнхүү маргааш нь хаа хаагүй «Өвчин эмгэгтэй, ядарч доройтсон мал эмчилгээ-тэжээлийн цэгт түргэн ирж биеэ тэнхрүүлэгтүн!» гэсэн зарлал хадав. Түүнийг хамгийн түрүүн харагч үнээ олж үзжээ. Тэр сулхан дуугаар мөөрөн мөөрсөөр ирэв.

	— Юу чинь өвдөж байна вэ? гэж Сүүлэнхүүг асуухад;

	— Над өвдөөд байх юм байхгүй. Тамир тэнхээ муутай л амьтан даа. Миний эзэн Залхуужав тэжээл гуйхаар минь муухай ширвэж хараад «Шувуу хүртэл үүрээ засдаг байтал чи амиа аргал!» гээд хөөв гэж гомдон өгүүлэв. Сүүлэнхүү харагч үнээг өрөвдөж ногоон өвс ханатал нь идүүлээд худгийн цэвэр усаар ундаллаа.

	Үдэш нэг хүрэн хүзүүт хонь дороо эргэсээр «эмчилгээ-тэжээлийн цэгийн» хаалгаар орж ирэв. Үзтэл эргүү өвчин туссан байв. Доктор Ай Ёо тэр хонийг эмчилж амархан эдгээлээ.

	Ингэсээр тэр хавийн бүх өвчтэй мал эрүүл болов. Доктор Ай Ёо ч нутаг буцахаар завдав. Сүүлэнхүү ийм ачтай эмчид юу бэлэглэе дээ гэж бодсоор ихэр хургатай хар хүзүүт хониндоо,

	— Чи доктор Ай Ёо-той хамт явахгүй юу. Чамд муу юм ер болохгүй. Амттай боовоор тэжээнэ. Өвдвөл дор нь эмчилж эдгээнэ гэлээ. Хар хүзүүт:

	— Маа маа маа гэж гурвантаа майлав. Энэ нь зөвшөөрсний тэмдэг ажээ.

	Доктор Ай Ёо-г үдэхээр Үлгэр гуай хашин хээр морио, Хийдэг гуай хурдан хүрэн морио унаж ирэв. Залхуужав унтаж, Хэсүүржав хаа нэгтэй тэнэж яваа тул хүндэт эмчийг үдэх ёслолд оролцсонгүй. Сүүлэнхүү мөнгөн аягатай сүү, алд цагаан хадгийн хамт доктор Ай Ёо-д барьж, замдаа сайн явахыг ерөөлөө.


ХҮҮДИЙД ЮУ БАЙВ

	 

	Сүүлэнхүүгээс хоол хүнсний татвар татаж чадаагүйдээ «Зүй бус» гэгч мангас үхтэлээ хорсож гэдсээ чирэн нааш цаашаа цүдгэнэн элдэв муухай арга сүвэгчлэв. Тэр амандаа бувтнаснаа гэнэт хон хэрээг дуудаж хүүдийтэй юм өгч явууллаа. Хон хэрээ Сүүлэнхүүгийн хонин сүрэг бэлчдэг газраар эргэлдэж өнөөх хүүдийтэй юмаа цацав. Гэнэт хон хэрээ хүний барааг харангуут айж ум хумгүй ариллаа.

	Тэр явдлаас хойш хэд хоногийн дараа нэг өдөр Сүүлэнхүүгийн хар толгойт хонь хөөс сахруулан татганан хэвтэж байв. Сүүлэнхүү түүнийг мориндоо дүүрч эмчилгээ-тэжээлийн цэгт яаралтай авчрав. Сүүлэнхүү хар толгойт хонины яасныг нь мэдэхгүй болохоор Хийдэг гуайгаас очиж асуулаа. Хийдэг гуай ирж хонийг эргүүлж тойруулж үзэж дараа нь бэлчээрийн ургамлыг шинжээд,

	— Тэгнэ ээ тэр! гэж зэвүүнээр дуугараад сонгинолог иштэй байцаа шиг өвсийг Сүүлэнхүүд үзүүлж,

	— Булгийн хор гэдэг юм. Хортой өвс гэлээ.

	Хортой өвс идсэн хар толгойтой хонь тэр шөнөдөө үхэв. «Зүй бус» гэгч мангас хорт ургамлын үр ургаж, нэг хонины амь сүйдсэнийг шидэт толиндоо харж бахаа ханатал инээж, хон хэрээг магтан хөөргөөд үхсэн хонины махнаас авчрахыг тушаав. Хэрээ ч онгирч гуаг гуаг гээд өндөрт хөөрлөө.

	Энэ хооронд Сүүлэнхүү Хийдэг гуай хоёр бэлчээрт ургасан хорт өвсийг цөмийг түүж овоолоод шатаав. Тэгээд хордож үхсэн хонио газар бултал хон хэрээ гон-гон-гон гэж дуугаран эргэлдэж байв. Хийдэг гуай Сүүлэнхүүд хандаж:

	— Чи хараач, «Зүй бус» мангасын элч Хон хэрээ улай горьдож явна. Энэ л хорт өвсний үр авчирч тарьсан байна гээд бууныхаа овоо харааг чиглүүлэн гохыг нь дартал хон хэрээ нэвсгэсхийн уналаа.



	




	ХОРЛОН СҮЙТГЭГЧИД

	 

	«Зүй бус» гэгч мангасын аюул занал хэвээр байгааг Сүүлэнхүү мэдсээр байлаа. Тийм учраас Сүүлэнхүү байдлыг тагнуулахаар мангасын нутагт бор болжморыг явуулав. «Зүй бус» гэгч мангас үй олон үлийн цагаан оготныг цэрэглэн зохион байгуулж илгээхэд бэлэн болгосныг бор болжмор мэдэж ирэв.

	Нэг өдөр газрын өнгө цайрч, тал овгос овгос хийн хөдлөх шиг «Зүй бусын» мангасын цэрэг болох Үлийн цагаан оготнын бүхэл арми талд байрласан нь тэр ажээ. Тэд даанч олон юм. Оготнууд өвс ургамлын дээд хэсгийг идээд зогсохгүй, үндсийг нь идэж сүйтгэв. Хурга ишиг бэлчдэг уулын энгэрийн бэлчээрийг оготно хэдхэн өдрийн дотор хувхай болголоо.

	Сүүлэнхүү занга тавьж Үлийн цагаан оготнын хэд хэдэн салааг хороов. Тэдний нүхэнд ус хийж цутгаж олон оготныг живүүллээ. Утаа тавьж дайсны олон суман цэргийг хордуулж сөнөөв.

	Сүүлэнхүү нэг өглөө хонин сүргээ тогтуухан бэлчээж явтал газар цөмөрч морьтойгоо уналаа. Сүүлэнхүүгийн мөр тэсгэлгүй өвдөв. Энэ удаа мөрөө гэмтээжээ. Оготнууд Сүүлэнхүүгийн явах замын доогуур хөндийлж үлий ухжээ. Тэд ингэж Сүүлэнхүүг дайсагнав. Сүүлэнхүү бэртэж хэдэн өдөр орноосоо босолгүй хэвтлээ. Нэг ч өдөр Үлийн цагаан оготнотой тэмцэхгүй өнгөрч болохгүй учир Сүүлэнхүү үнэг, хярсыг дуудуулахаар бор болжморыг нисгэлээ. Таван үнэг, таван хярс ирэв. Үнэг, хярс ирсэн даруйдаа тулалдаанд орж, оготноос барьж гэдсээ гартал зооглолоо. Тэгэвч оготнын арми ер цөөрөх шинжгүй, өглөө бүр нэмэгдэл хүчээр сэлбэгдэж байв. Үнэг, хярс өдөржин оготно барьсаар цуцжээ. Тэдний тамир тэнхээ алдарч олон дахин амарч хэвтэх боллоо.

	Сүүлэнхүү эдгэрч босоод занга тавих, ус цутгах, утах зэргээр хэд хэдэн суман оготныг жагсаалаас гаргав. Оготно үй түм болохоороо ойр хавийн бэлчээрийн бараг тэн хагасыг цөлмөж орхив.

	Сүүлэнхүү оготнотой хийж байгаа тулалдааныг түргэн дуусгах арга сүвэгчилж, Сар шувуунаас тусламж гуйж захиа бичлээ. Тэр захиаг тагтаагаар хүргүүлэв. Захиаг уншаад Сар шувууны бүхэл суман ирэв. Сар шувууны нүд хурц, чадал их учир харвасан сум шиг шумбан дайрч оготныг олноор нь барьж байлаа. Сар шувууг ирснээс хойш Үлийн цагаан оготнын байдал тун хүнд болж ялагдах нь зайлшгүй боллоо.

	«Зүй бус» гэгч мангасыг нэг өглөө шидэт толиндоо харахад Сүүлэнхүүгийн нутагт түүний цэрэг болох үлийн цагаан оготнын үхдэл хүүр энд тэндгүй овоорч тэд эмх замбараагүй ухарч байв. «Зүй бус» гэгч мангас оготнын армийг сүйрлээс аврахын тул хоёр дивиз нисдэг тэрэг илгээх тушаал гаргав. Нисдэг тэрэг гэдэг нь Толбот царцаа билээ.



	




	«НИСДЭГ ТЭРЭГНИЙ» СҮЙРЭЛ

	 

	«Зүй бус» гэгч мангасын илгээсэн «Нисдэг тэрэг» нэртэй толбот царцааны хөнөөл багагүй ажээ. Тэд час час дуугарч газар сайгүй нисэж, өвс ногооны шим шүүсийг ховдоглон сорно. Газрын өнгө дороо шарлалаа.

	Нэг өдөр гэрийн цагаан даавуу бүрээс өм цоолж байсан хэдэн царцааг Сүүлэнхүү гэтэн очиж цөмийг барьж муу усны нүхэнд хаялаа.

	Сүүлэнхүүгээс айсан гурван царцаа нисэж чадалгүй хураалттай аргалын доогуур орж нуугдлаа. Цагаан халтар гэдэг жижигхэн гөлөг тэднийг шиншиж, далавчнаас нь зуусаар Сүүлэнхүүд авчрав. Царцаа аргалыг хүртэл зөндөө идэж сүйтгэжээ.

	Сүүлэнхүү хонин сүргээ царцааны хүрч амжаагүй голын хөндийд хариулахаар явах замд хулгар шар тэргүүтэй долоо найман тарвага уулнаас бууж ирээд уулзлаа.

	— Сүүлэнхүү минь бид идэх юмгүй өлбөрч үхэх нь. Толбот царцаа хамаг өвс ногоо идэж барлаа. Янгир ямааны сүрэг хоол эрж тайгын уулнаас зайлж алга болов. Манай тэнд царцаанд ч өл хоолгүй болоод тэдний зарим нь өөрийнхөө хөлийг идэж байна, гэхэд Сүүлэнхүү:

	— Царцааны хөл ч яах вэ, ахиад ургана. Та нар л хэцүүдэж дээ. Би царцаануудыг устгах арга боловсруулж байгаа. Удахгүй тэд өөрсдийгөө «нисдэг тэрэг» гэж хөөргөн нэрлэхээ больж омог нь дарагдан энэ нутгаас зайлна. Тэсэж үз! гэж тарвагануудыг тайвшруулж буцаав.

	Сүүлэнхүү номоос турлиах царцаагаар хооллодгийг уншаад тэдгээр шувуунаас тусламж гуйсан захиа бичиж болжмороор илгээсэн ажээ. Захианы хариу хараахан ирж амжаагүй байв.

	Болжморын нисэх замд саад тохиолдов. Өлөн харцага түүнийг дайрч шархтуулжээ. Аз болоход уулаар аялж явсан пионерууд харж хашхираагүй бол харцагын аманд тэр хэдийн орох байлаа. Шархтсан болжморыг хөсөр унахад пионерууд түүнд тусалж шархыг боож, сувилан тэнхрүүлээд нисгэлээ.

	Болжмор харцаганд хөөгдөж сандрахдаа захиагаа гээсэн боловч Сүүлэнхүү түүнд юу бичсэнийг хэлж өгсөн байжээ. Тэгээд Турлиахын хаан Хөө хар гэдэгт Сүүлэнхүүгийн тусламж гуйсныг дамжууллаа.

	Гурван өдөр, гурван шөнө өнгөрлөө. Болжмор бараа сураггүй байв. Сүүлэнхүүгийн сэтгэл зовж эхэллээ. Толбот царцаанууд бүр даварч час час дуугаран ниснэ.

	Дөрөв дэх өдрийн өглөө боллоо. Тэнгэр цэлмэг, халуун нар шарж эхэллээ. Гэтэл үүл гэхэд үүл биш бөөн хар юм айсуй. Сүүлэнхүүг гайхан харахад хамгийн түрүүн болжмор нь жиргэн жиргэсээр явна.

	Сүүлэнхүү «Турлиах, турлиах» гэж хашхиран угтаж гүйлээ.

	Турлиах, алагтуу шувууны армийн барааг хараад «Зүй бус» мангасын «нисдэг тэрэг» гэж сүржин загнадаг царцаанууд амь зугтаахыг завдаад чадсангүй. Шувууны арми тэднийг үзэгдэхгүй болтол нь арилгалаа.

	Тэр үед тэнгэр дуугарч ширүүн бороо хувин хувингаар асгаж байгаа юм шиг цутгав. Дараа нь нар мандаж зүүн урд солонго татлаа. Газрын өнгө засарч ногооров.

	Сүүлэнхүү хонин сүргээ бэлчээрт гаргаад цадтал идээшлүүллээ. Тарвага хошхирч аргаль янгир нутагтаа буцаж ирэв.

	Ганцхан хар муу санаат «Зүй бус» дэлбэртлээ уурлаад «За гайгүй, Сүүлэнхүү чамайг даа!» гэсээр орон дээрээ лаг хийтэл суулаа.



	




	ШУУРГАТАЙ ТУЛАЛДСАН НЬ

	 

	«Зүй бус» мангаст шуурганаас өөр Сүүлэнхүү рүү илгээх цэрэг үлдсэнгүй. Шуургыг явуулах бэлтгэл хийхийн тулд өвөл болохыг хүлээх хэрэгтэй байлаа.

	Сүүлэнхүүгийн нутагт намрын азарган бороо шаагьж, сэрүүн салхи сэрчигнэх болов. Модны навч шарлалаа.

	Сүүлэнхүү Үлгэр гуай, Хийдэг гуай хоёртой хамжиж малдаа хэд хэдэн нуруу өвс базаав. Сүүлэнхүү Залхуужавынд очиж:

	— Чи одоо хадлангаа ав. Тэгэхгүй бол хожигдлоо. Уул талыг цасаар дарж, гол мөрнийг хөлдөөсөөр өвөл өрвөлзтөл хүрээд ирнэ шүү гэхэд:

	— Би өнөөдөр нэг хөхүүр айраг уулаа. Орон дээрээсээ гэдсээ дааж босож чадахгүй нь гээд хөхүүрээс залгасан урт резин хоолойгоор айраг залгилж байв. Үнэхээр ч Залхуужавын гэдэс тогоо хөмөрсөн юм шиг цүндгэр болжээ.

	— За тэгвэл босоход чинь тусалъя гээд Сүүлэнхүү түүнийг өргөх гэж хэчнээн оролдоод барсангүй. Сүүлэнхүү дотроо Залхуужавын, ажил ер хийхгүй мөртөө цадахыг мэдэхгүй ховдог хэнхгийг нь гайхсаар тэднийхээс явлаа. Тэр замдаа Хэсүүржавтай дайралдав.

	— Чи хаа хүрэх нь вэ?

	— Би Үлгэр гуайнд очъё.

	— Яах нь вэ?

	— Үлгэр гуайгаар «Чин зоригт адгуусан амьтдын үлгэрийг» яриулж хонох гэсэн юм.

	— Хэдэн үхэртээ өвс бэлтгэж авсан уу?

	— Давааны ард хоёр гурван бухал хийсэн дээ гээд толгойгоо маажив. Сүүлэнхүү:

	— Тийм бага өвсийг танай үхэр бүхэл өвөл идэх хэрэг үү? Үлгэр гуай, Хийдэг гуай бид гурав Ар булагт хадлан хадаж байгаа, тийшээ явъя гээд Хэсүүржавыг дагууллаа.

	Тэр өдөр Хийдэг гуай өвс хадаж, Үлгэр гуай хамж, Сүүлэнхүү зөөв. Хэсүүржав,

	— Би алийг нь хийх вэ? гэж асууж тэдний энд тэнд гарч дэмий л аахилна. Өвс нуруулдах болохоор Хэсүүржав:

	 

	Дээшээ би гарахгүй

	Доошоо ойчиж магадгүй

	Хөлөө хугалж орхивол

	Хөөрхий би чинь яана!

	 

	гэж чарлав.

	— Ямар аймхай юм бэ? Хоёулаа гаръя гээд Сүүлэнхүү түүний гараас хөтлөв. Өвсөн нуруу улам өндөр болсоор байв.

	— Сайн тэгшил! гэж Сүүлэнхүү Хэсүүржавт хэлэв.

	Хэсүүржав алсын бараа харж, маргааш ямар айлд очъё доо гэж бодов. Дээгүүр харж алхаад халтирч нуруу өвснөөс доош гулгав. Тэр ашгүй өвсөн дээр зөөлөн буусан тул бэртсэнгүй. Үлгэр гуай, Хийдэг гуай хоёр түүн дээр сандран гүйж хүрлээ. Сүүлэнхүү ч шат дамжин бууж ирэв. Хэсүүржав хэвтсээр л байв. Түүний хамарт спирт үнэртүүлэв. Хэсүүржав;

	— Би амьд байна уу? Үхсэн юм байх гэж бодоод л дуугүй хэвтээд байлаа шүү! гэж ганхсаар бослоо.

	Тэднийг өвөлжөөндөө өвсөө дөнгөж татаж амжмагц тэнгэрт бөөн хар үүл гарч анхны цас хаялж гарлаа. «Зүй бус» мангас янхигар хар гэрээсээ гарч маг маг инээж

	— Хүүе! Улаан хамарт жавар жанжаан, чиний шуурган цэрэг бэлэн үү? гэж зандрахад тэсгэм хүйтэнд хамар нь улайсан хөдсөн дээлтэй жавар жанжин:

	— За, бэлээн! гэж ёслов.

	— Хөдлөөд, бушуул! гэж мангастан тушаалаа.

	Улаан хамарт жавар жанжин тэргүүлэн цасан мориндоо мордож «Миний хойноос! гэж хашхирахад шуурган цэргүүд угалз татуулан агаарт хуйлран хөөрч Сүүлэнхүүгийн нутаг руу исгэрэн хурдлав.

	Сүүлэнхүүгийн хот айл эргэн тойрон нуруу өвсөөр хүрээлэгдэж, мал сүрэг нь битүү дүнзэн хашаанд тавтай байна. Шөнө дунд салхи шуугих чимээгээр Сүүлэнхүү яаран босож хувцаслаад гар чийдэн барьж гарав. Өчүүхэн цасан ширхэг биетэй шуурган цэрэг бөөн бөөнөөрөө Сүүлэнхүүг нүүр нүдгүй балбав. Сүүлэнхүү хүрз барьж хашаа хороогоо хунгарт даруулахаас хамгаалж өглөө болтол тулалдлаа. Шуурган цэргүүд Сүүлэнхүүг дааруулах гэж улангасан довтлоод чадалгүй өөрсдөө хөсөр унацгаав.

	Ажил хийж халууцсан Сүүлэнхүү малгай, бээлийгээ авч гэр дээр тавилаа. Хамаг цэргээ алдаж ганцаараа хоцорсон Улаан хамарт жавар жанжин галзуурсан юм шиг Сүүлэнхүүгийн хацрыг хэд алгадаад үхэтхийн ойчлоо.

	Илч муутай нар алгуур мандлаа. Сүүлэнхүү бусад айл шуурганаар яаж хоносныг мэдүүлэхээр болжморыг явууллаа. Болжмор удалгүй нисэж ирээд,

	— Үлгэр гуай, Хийдэг гуайнх мэнд хоножээ. Хэсүүржав гэртээ хоносонгүй хаа нэг газар явжээ. Харин Залхуужавыг шуурган цэрэг дарж алах шахсан байв. Түүний дөнгөж хамрын нь үзүүр цухуйж харагдана. Ам нь бээрээд резин хоолойгоо ч хөхөж чадахгүй байна гэнэ. Хамаг бие нь хөлдсөн бололтой. Хаалгыг нь цас дарсан болохоор нь орлоо. Хэдэн үнээ нь идэх өвсгүй "Өлбөрч үхлээ ээ!" гэж мөөрч байна гэв. Сүүлэнхүү:

	— Залхуужавт хурдан очиж туслахаас... гээд өвс ачаад трактороо асааж хунгарласан цасыг зүсэн одлоо. Түүний замд нэг юм цасан дороос овгос овгос хөдөлж байв. Тэр юмыг ухаж гаргавал Хэсүүржав байлаа. Тэр арай гэж амь голтой үлджээ.

	 

	* * *

	 

	Энэ нутагт хоол хүнсний татвар татаж сурсан «Зүй бус» хэмээх мангас хамаг цэргээ алдаж ганцаараа хоцроод байн байн янхигар хар гэрээсээ гарч дэмий л алсын бараа саравчлах ажээ. «Зүй бус» мангас өдөр ирэх бүр доройтон амьтанд ямар ч хор хүргэх чадалгүй болжээ.

	Залхуужав хөхүүртэй айраг резин хоолойгоор залгихаа болиод халбагаар аяганд хийж ууж сурлаа. Малаа ч хариулж явах болов. Тэгээд нутгийнхнаасаа «Миний Залхуужав гэдэг нэрийг сольж өгөөч» гэж гуйна.

	Саяын явдлаас хойш Хэсүүржав гэртээ байх болж амьтныг ирэхэд «Дээшээ суу, дээшээ суу» гэж хүндэлж сүүтэй цай, тавагтай идээгээр зочлох ажээ.

	Хурц ухаан, эрэлхэг зориг, авхаалж самбаагаараа тэр нутагт «Зүй бус» мангасын хор хөнөөлийг арилгасан учир Сүүлэнхүүг цөмөөрөө «Сүүлэнхүү гуай!» гэж ахайлж дуудах боллоо.

